
Энэхүү зөвлөмжид хэрэглэгдсэн нийтлэг нэр томьёо болон товчилсон үгсийг энэ хэсэгт 
тайлбарлав. Тусгайлан тодорхойлсон нэр томьёог том үсэг ашиглан бичсэн болно.

Товчилсон үг/нэр томьёо Бүрэн томьёолол/тодорхойлолт

Банк ОУСБХБ болон/эсвэл ОУХА (өөрийн нэрийн өмнөөс 
эсвэл бусад хандивлагчдаас олгосон итгэлцлийн 
сангийн хөрөнгийг удирдагчийн хувиар). 

Тендер Шаардлагатай бараа, ажил эсвэл зөвлөхийн бус 
үйлчилгээг нийлүүлэх тендер ирүүлэх хүсэлтийн 
хариуд компани эсвэл түншлэлээс ирүүлсэн санал.

Тендер ирүүлэгч Тендер ирүүлэх хүсэлтийн хариуд бараа, ажил эсвэл 
зөвлөхийн бус үйлчилгээ нийлүүлэх тендер ирүүлсэн 
компани эсвэл түншлэл. 

Зээлдэгч Хөрөнгө Оруулалтын Төслийн Санхүүжилт (ХОТС)-
ийн зээлдэгч буюу хүлээн авагч. Энэ нэр томьёо нь 
ХОТС бүхий төслийг хэрэгжүүлэхэд оролцож буй 
Зээлдэгчийн аливаа нэг байгууллагыг багтааж болно. 

Зөвлөх Зөвлөн туслах буюу мэргэжлийн шинж чанартай 
үйлчилгээ үзүүлдэг төрөл бүрийн хувийн байгууллага, 
түншлэл эсвэл хувь хүмүүс. Зөвлөх нь хувь хүн бол 
түүнийг Зээлдэгчийн ажилтан байдлаар гэрээлэхгүй. 

Зөвлөх үйлчилгээ Зөвлөхүүдийн үзүүлдэг зөвлөн туслах буюу мэргэжлийн 
шинж чанартай олон төрлийн үйлчилгээг хамарна. 
Эдгээр үйлчилгээ нь ихэвчлэн менежментийн 
зөвлөхүүд, бодлогын зөвлөхүүд эсвэл харилцааны 
зөвлөхүүд зэрэг шинжээчийн эсвэл стратегийн 
зөвлөгөө өгөх үйлчилгээг багтаадаг. Зөвлөн туслах 
болон төсөлтэй холбоотой Зөвлөх үйлчилгээнд, 
жишээлбэл, техник эдийн засгийн үндэслэл, төслийн 
менежмент, инженерчлэлийн үйлчилгээ, санхүү ба 
нягтлан бодох бүртгэлийн үйлчилгээ, сургалт ба 
хөгжлийн чиглэлийн үйлчилгээ орно.

Худалдан авах 
ажиллагаанд баримтлах 
суурь зарчмууд

ХОТС бүхий Худалдан Авах Ажиллагаанд баримтлах 
Банкны Бодлогын Хэсэг III-ын C-д заасан зарчмууд.

ҮНХ Үнэлгээний Хороо

Нийтлэг товчилсон үг ба тусгайлан 
тодорхойлсон нэр томьёо

Эрх тэгш байх Эрх тэгш байх зарчим нь (i) Тендер ирүүлэгч болон 
Зөвлөх нарт эн тэнцүү боломж олгож, тэгш хандах; 
(ii) Зээлдэгч болон нийлүүлэгчид, Тендер ирүүлэгчид, 
Зөвлөхүүд, гүйцэтгэгч нарын хооронд эрх, үүргийг 
ижил тэгш хуваарилах болон (iii) худалдан авах 
ажиллагаатай холбоотой гомдол шийдвэрлэх 
найдвартай механизмтай, зохих мэдээллээр 
хангагдсан байх тухай юм. 

Хууран мэхлэлт ба 
авлига

Авлигын Эсрэг Зааварт тодорхойлсон бөгөөд 
Худалдан Авах Ажиллагааны Журмын IV хавсралтад 
(догол мөр 2.2а) тайлбарласан шийтгэл ногдуулж 
болохуйц авлига, хууран мэхлэх, хуйвалдах, дарамтлах, 
саад учруулах үйлдлүүд. 

ОУСБХБ Олон Улсын Сэргээн Босголт, Хөгжлийн Банк

ОУХА Олон Улсын Хөгжлийн Ассоциаци

Чин шударга байх Чин шударга байх зарчим нь мөнгөн сан, нөөц, 
хөрөнгө, эрх мэдлийг төлөвлөсөн зориулалтын дагуу, 
сайтар мэдээллээр хангасны үндсэн дээр, нийтийн 
эрх ашигт болон сайн засаглалын өргөн хүрээтэй 
зарчмуудад нийцүүлэн ашиглахыг хэлнэ. Иймд 
Банкны санхүүжилт бүхий Худалдан авах ажиллагаанд 
оролцож буй бүх талуудын хувьд Худалдан авах 
ажиллагааны үйл явцын туршид ёс зүйн хамгийн дээд 
хэм хэмжээг баримталж, хууран мэхлэлт ба авлигыг 
цээрлэхийг Банкны зүгээс шаарддаг. 

Худалдан авах 
ажиллагааны бодлого

ХОТС бүхий Худалдан Ажиллагаанд баримтлах 
Банкны бодлого 

Худалдан авах 
ажиллагааны үйл явц

Худалдан авах ажиллагааны бүхий л үе шатыг хамарч 
буй үйл явц 

Худалдан авах 
ажиллагааны журам

Дэлхийн Банкны ХОТС-ийн Зээлдэгчийн мөрдөх  
Худалдан Авах Ажиллагааны Журам

Санал Санал авах хүсэлтийн хариуд нэг тал нь нөгөө талдаа 
үнэ тусгасан эсвэл тусгаагүй байдлаар Бараа, Ажил, 
Зөвлөхийн бус үйлчилгээ эсвэл Зөвлөх үйлчилгээг 
нийлүүлэхээр ирүүлсэн санал. 

ТИХ Тендер Ирүүлэх Хүсэлт 

САХ Санал Авах Хүсэлт

АД Ажлын Даалгавар

Зорилго
Энэхүү зөвлөмжийг Худалдан авах ажиллагааны Үнэлгээний Хороо (ҮНХ)-д үүсч 
болзошгүй ашиг сонирхлын зөрчлийг тодорхойлох, удирдахад Зээлдэгчдэд туслах 
зорилгоор боловсруулсан. Энэ нь Хөрөнгө Оруулалтын Төслийн Санхүүжилт (ХОТС)-
ийн хүрээнд Дэлхийн банкны санхүүжилт бүхий худалдан авах ажиллагаанд сайн 
туршлагыг нэвтрүүлэх зорилготой. Зээлдэгчид нь мөн өөрсдийн Үндэсний худалдан 
авах ажиллагааны журмын дагуу зохион байгуулж буй худалдан авах ажиллагаанд 
энэхүү зөвлөмжийг ашиглахаар сонгож болно. 

Ашиг сонирхлын зөрчлийн талаар Банкнаас тавьж буй шаардлагуудыг Банкны 
бодлого: ХОТС бүхий Худалдан Авах Ажиллагаа (Бодлого) болон ХОТС-ийн 
Зээлдэгчийн мөрдөх Худалдан Авах Ажиллагааны Журам (Худалдан авах 
ажиллагааны журам)-д тодорхойлсон байдаг. Энэхүү зөвлөмжийн агуулга нь заавал 
дагаж мөрдөгдөх шинжийг илэрхийлэхгүй бөгөөд сайн туршлагыг тайлбарлан 
таниулах замаар энэ талын суурь мэдлэг ойлголтыг баяжуулахад чиглэгдсэн болно. 

Ерөнхий орчин
Банкны санхүүжилт бүхий худалдан авах ажиллагааг зохицуулах алсын хараа, үндсэн 
зарчмууд, бодлогын шаардлагуудыг Банкны бодлогод тодорхойлсон байдаг. Уг 
бодлогод ашиг сонирхлын зөрчлийг засаглалын хүрээнд хамаарах заалтуудын нэг 
хэсэг болгон авч үзэж, дараах байдлаар тусгасан. Үүнд: 

“Ашиг сонирхлын зөрчил. Ямарваа нэг Ашиг сонирхлын зөрчлийг Банкинд 
хүлээн зөвшөөрөгдөхүйц байдлаар шийдвэрлэснээс бусад тохиолдолд 
Худалдан авах ажиллагааны үйл явцад оролцож буй бүх талууд ашиг 
сонирхлын зөрчилгүй байхыг Банк шаардана.” 

Уг бодлогод мөн ашиг сонирхлын зөрчлийг удирдахтай холбоотой Банкны Худалдан 
авах ажиллагаанд баримтлах суурь зарчмуудыг тусгасан байдаг. 

Оршил

Худалдан Авах Ажиллагаанд 
баримтлах Суурь Зарчмууд
Банкны Худалдан авах ажиллагаанд 
баримтлах суурь зарчмууд нь Банкны 
санхүүжилт бүхий худалдан авах 
ажиллагааг хэрхэн хэрэгжүүлэх тухай 
ерөнхий чиглэл юм. Ашиг сонирхлын 
зөрчлийн хувьд дараах зарчмууд онцгой 
хамааралтай юм. Үүнд:

байх



Чин шударга байх

Чин шударга байх зарчим нь худалдан авах ажиллагаанд оролцож буй бүх талууд, 
тэдгээрийн ажилтнуудыг оролцуулан (Банкны Авлигын эсрэг журамд тодорхойлсны 
дагуу) хууран мэхлэх үйлдэл, авлигыг цээрлэж, ёс зүйн хамгийн дээд хэм хэмжээг 
сахихыг шаарддаг.

Эрх тэгш байх

Эрх тэгш байх зарчим нь худалдан авах ажиллагааны үйл явцад оролцож буй бүх 
Тендер/санал ирүүлэгч/Зөвлөх нарт ижил тэгш боломж олгож, эрх тэгш хандахыг 
шаарддаг.

Ил тод байх

Энэхүү зөвлөмжийн зорилгын хүрээнд ил тод байдлын зарчим нь худалдан авах 
ажиллагааны холбогдох мэдээллийг сонирхогч бүх талуудад нээлттэй байлгахыг 
шаарддаг. Ил тод байх гэдэг нь хариуцлагатай, нээлттэй, харилцаатай байх гэсэн 
санааг илэрхийлж болно. 

Хамрах хүрээ
Банкны бодлого нь Худалдан авах ажиллагааны үйл явцад оролцож буй бүх талууд 
ямар нэг ашиг сонирхлын зөрчилгүй байхыг шаарддаг. Энэ нь захиалагчийн хувьд 
худалдан авах ажиллагаа хариуцсан багийн бүх гишүүд, худалдан авах ажиллагааны 
талаар зөвлөгөө өгөхөөр уригдсан бүх мэргэжилтэн, техникийн зөвлөхүүд, ҮНХ-
ны бүх гишүүд болон зөвлөмж гаргах, зөвлөмжийг батлах буюу худалдан авах 
ажиллагааны чухал шийдвэрийг гаргахад оролцож буй хэн бүхэнд уг бодлого 
хамаарна гэсэн үг юм.

Энэхүү Зөвлөмж нь ҮНХ-нд байгаа ашиг сонирхлын зөрчлийг удирдахад чиглэгдсэн 
хэдий ч энд тусгасан сайн туршлагууд нь Худалдан авах ажиллагааны үйл явцад 
оролцож буй бусад бүхий л талуудын ашиг сонирхлын зөрчлийг удирдахад мөн 
адил хэрэглэгдэх боломжтойг дурдах нь зүйтэй. 

Зөвлөмж- Үнэлгээний хороонд байгаа ашиг сонирхлын зөрчлийг тодорхойлох, удирдах

2



Ашиг сонирхлын зөрчлийг тайлбарлах нь

Ашиг сонирхлын зөрчил гэж юу вэ?
Энэхүү зөвлөмжид худалдан авах ажиллагааны шийдвэр гаргах үйл явцад, ялангуяа 
Үнэлгээний хороотой холбоотой үүсч байгаа ашиг сонирхлын зөрчлийн тухай авч 
үзнэ. ҮНХ-ны үүрэг бол тендерүүд/саналуудыг бодитойгоор үнэлэх, хамгийн сайн 
гэж үнэлэгдсэн тендер/саналыг тодорхойлж, танилцуулах явдал юм. 

Үнэлгээ хийх үед хараат бусаар ажил үүргээ гүйцэтгэхэд нь материаллаг байдлаар саад 
учруулж болохуйц ямар нэг өөр ашиг сонирхол ҮНХ-ны гишүүнд байгаа тохиолдолд 
ашиг сонирхлын зөрчил үүсдэг. Тийм ч учраас ҮНХ-ны гишүүн бүр үнэлгээнд оролцохын 
өмнө өөрт байгаа ашиг сонирхлын зөрчлөө мэдээлэх үүрэг хүлээдэг. 

Ашиг сонирхлын зөрчил нь тухайн этгээдийн бие даасан, бодитой хандах буюу 
нөлөөнд үл автах, хараат бус байдалд нөлөөлж буй эсвэл нөлөөлж болохуйц гэж 
ойлгогдож болно. Энэ нь тухайн хувь хүн харилцан шууд зөрчил бүхий хоёр зэрэгцээ 
ашиг сонирхолтой тулгарах үед үүсч болдог. Жишээлбэл, хэн нэгэн албан тушаалтны 
эрхийн хүрээнд гаргасан шийдвэр нь тодорхой нэг үр дүнг бий болгох тохиолдолд 
тэрээр хувийн ашиг хонжоо буюу давуу тал олж авах эсвэл хувийн таагүй нөхцөл 
байдлаас зайлсхийх боломж үүсгэж болох юм. ҮНХ-ны үйл ажиллагаанд оролцохдоо 
гишүүн тус бүр Зээлдэгчийн өмнөөс гүйцэтгэж буй ажил үүргээ аливаа хувийн ашиг 
сонирхлоос дээгүүрт тавих үүрэгтэй. 

Ашиг сонирхлын зөрчил хэрхэн үүсдэг вэ?
Ерөнхийдөө, дараах шалтгааны улмаас ашиг сонирхлын зөрчил үүсч болно. Үүнд:

1. 	Харилцан холбоо

2. 	Үйл ажиллагаа

Харилцан холбоо

Энэ ангилалд бизнесийн ашиг сонирхол, гэр бүл, шашны бүлгүүд, ойр дотно найз 
нөхдийн харилцаа эсвэл улс төрийн харьяалал зэрэг олон янзын харилцааны төрлүүд 
хамаарна. Тендер шалгаруулалтад оролцож буй компани нь ҮНХ-ны гишүүнтэй ямар 
нэг байдлаар холбоотой байх үед ашиг сонирхлын зөрчил үүсч болно. Жишээлбэл, 
ҮНХ-ны гишүүний хувьд:

1.	 тухайн компанийн хувьцааг эзэмшдэг
2.	 тухайн компанид өмнө нь ажиллаж байсан, эсвэл одоо ч ажилладаг 

(хоёрдогч ажил эрхлэлт)
3.	 хамаатан нь тухайн компанид удирдах албан тушаал хашдаг
4.	 түүний нутаг нэгтнүүдийн бүлэг эсвэл сүмийн тэргүүн нь тухайн компанийн 

гол хувьцаа эзэмшигч 
5.	 дотны найз нь тухайн компанийн ТУЗ-д ажилладаг
6.	 тухайн компанийн ТУЗ-ын даргатай байнга гольф тоглодог.

Үйл ажиллагаа

Энэ ангилал нь ҮНХ-ны гишүүний зүгээс тендер шалгаруулалтад оролцож буй 
компанитай холбогдож болох төрөл бүрийн үйл ажиллагааг хамардаг. Жишээлбэл, 
ҮНХ-ны гишүүнд дараах тохиолдолд ашиг сонирхлын зөрчил үүсч болно. Үүнд:

1.	 тухайн компаниас бэлэг сэлт авсан эсвэл дайлуулсан
2.	 бэлэг авах, дайлуулах, мөнгө эсвэл өөр бусад ашиг хонжоог хариу хүртэхийн 

тулд үнэлгээний явцад тухайн компанийг дэмжих 
3.	 тухайн компанид төлөх өртэй
4.	 тухайн компанид хувийн эсвэл гэр бүлийн зүгээс үүрэг хүлээдэг 
5.	 тухайн компанийн өмнө мэргэжлийн эсвэл хуулийн дагуу үүрэг хүлээдэг.

Ашиг сонирхлын зөрчлийн гурван төрөл
Ашиг сонирхлын зөрчлийг ихэвчлэн гурван төрөлд хувааж үздэг. Эдгээр нь тухайн 
этгээдийн бие даасан​, бодитой хандах буюу нөлөөнд үл автах, хараат бус байдал 
алдагдсан, алдагдаж болзошгүй болон зарим хүмүүст алдагдсан гэж ойлгогдож буй 
тохиолдлууд юм. Үүнийг дараах байдлаар тодорхойлж болно. Үүнд: 

1. Бодит:	 Бодит зөрчил нэгэнт оршин буй тохиолдол, жишээлбэл: 

	 ҮНХ-ны гишүүний аав нь тендер ирүүлсэн компанийг 
эзэмшдэг 

2. Болзошгүй:	 Зөрчил үүсэх гэж буй эсвэл үүсч болзошгүй тохиолдол, 
жишээлбэл: 

	 Санал ирүүлсэн компанийн өмчлөх эрхийг худалдан авч буй 
компанийн Гүйцэтгэх захирал нь ҮНХ-ны гишүүн 

3. Ойлгогдохуйц:	 Тухайн этгээд нь эрсдэлт нөхцөлд байгаа бөгөөд бие даасан, 
хараат бус, бодитой хандах чадваргүй гэж бусад хүмүүст 
үндэслэл бүхий ойлголт төрүүлж байгаа тохиолдол (бусад 
хүмүүст ашиг сонирхлын зөрчилтэй мэт харагдах эсвэл 
ойлгогдох нь бодит ашиг сонирхлын зөрчилтэй нэгэн адил хор 
хөнөөлтэй байж болно), жишээлбэл:

	 ҮНХ-ны гишүүн болон тендер ирүүлсэн компанийн захирал 
хоёр дотно нөхөрлөдөг бөгөөд хамтдаа гольф тоглож, орон 
нутгийн баар ресторанд уулзалдаж байгаа нь олонтаа 
харагддаг.

Зөвлөмж- Үнэлгээний хороонд байгаа ашиг сонирхлын зөрчлийг тодорхойлох, удирдах

4



Ашиг сонирхлын зөрчлийг зохицуулах нь яагаад чухал вэ? 
Үнэлгээний хороо ажиллуулах зорилго нь ирсэн тендерүүд/саналуудыг бодитой, 
эрх тэгш байдлаар үнэлэх нөхцлийг хангахад оршдог. ҮНХ-ны аль нэгэн гишүүн 
ашиг сонирхлын зөрчлийн улмаас үнэлгээнд шударга бусаар нөлөөлж, үр дүнг 
гажуудуулах зэрэг тохиолдолд үнэлгээ бодитой буюу эрх тэгш байх боломжгүй. 
Бодит, болзошгүй эсвэл ойлгогдохуйц ашиг сонирхлын зөрчлийг тодорхойлоогүй 
эсвэл тодорхойлсон ч түүнийг зохих ёсоор удирдаагүй тохиолдолд:

1.	 ҮНХ-ны үнэлгээ, шийдвэр гаргалт эрсдэлд орно

2.	 үнэлгээний үйл явц, үр дүнгийн үнэн бодитой буюу найдвартай байдалд 
нөлөөлнө

3.	 гэрээ байгуулах эрх олгох шийдвэрийг эсэргүүцэж, маргаан үүсгэснээр цаг 
хугацааны хоцрогдол, нэмэлт зардал гаргахад хүргэнэ 

4.	 сонгон шалгаруулалтыг тасалдуулж, худалдан авах ажиллагааг аюулд 
оруулна

5.	 зүй бус худалдан авах ажиллагаа гэж зарлахад хүрнэ

6.	 Зээлдэгчийн нэр хүндэд нөлөө үзүүлнэ.

Иймд ашиг сонирхлын зөрчил худалдан авах ажиллагаанд нөлөөлөхөөс урьдчилан 
сэргийлсэн арга хэмжээ авах зайлшгүй шаардлагатай. Энэ нь дор дурдсан чиг үүргийг 
гүйцэтгэх тогтолцоо, үйл явцыг бүрдүүлнэ гэсэн үг юм. Үүнд: 

1.	 ашиг сонирхлын зөрчилтэй эсэхийг шалгах

2.	 бодит, болзошгүй эсвэл ойлгогдохуйц ашиг сонирхлын зөрчлийг 
тодорхойлох, тайлагнах

3.	 аливаа ашиг сонирхлын зөрчлийг Банкинд хүлээн зөвшөөрөгдөхүйц 
байдлаар шийдвэрлэх.

Зөвлөмж- Үнэлгээний хороонд байгаа ашиг сонирхлын зөрчлийг тодорхойлох, удирдах

Зээлдэгчийн үүрэг
Зээлдэгч нь төслийн худалдан авах ажиллагааг Худалдан авах ажиллагааны журмын 
дагуу явуулах үүрэгтэй. Үүнд Худалдан авах ажиллагаанд баримтлах суурь зарчмууд, 
ялангуяа эрх тэгш, чин шударга, ил тод байх зарчмуудыг хэрэгжүүлэх явдал багтана. 

Банкны Худалдан авах ажиллагааны бодлогын дагуу Зээлдэгч нар Банкны 
санхүүжилт бүхий худалдан авах ажиллагаанд оролцож буй бүх талуудыг ашиг 
сонирхлын зөрчилгүй байх нөхцлийг бүрдүүлэх ёстой. Энэ шаардлага нь худалдан 
авах ажиллагаанд идэвхтэй оролцож буй эсвэл худалдан авах ажиллагааны үйл явц, 
үр дүнд нөлөөлж чадахуйц хэн бүхэнд хамаарна гэсэн үг юм. Оролцогч талуудын 
жишээнд дараах этгээд орж болно. Үүнд:

1.	 Захилагчийн худалдан авах ажиллагаа хариуцсан баг (ажилтнуудаас бүрдсэн 
байх бөгөөд мөн мэргэшсэн зөвлөхүүд, хөндлөнгийн техникийн шинжээчид, 
бусад төрийн байгууллагын ажилтнуудыг оруулж болно) 

2.	 Үнэлгээний хороо (ҮНХ-ны даргыг оролцуулаад бүх гишүүд)

3.	 Худалдан авах ажиллагааны баг болон ҮНХ-нд зөвлөгөө өгөхөөр уригдсан 
аливаа зөвлөх эсвэл гадны техникийн мэргэжилтэн 

4.	 Зөвлөмж гаргах, зөвлөмжийг батлах, чухал шийдвэр гаргахад оролцож буй 
аливаа этгээд

5.	 Худалдан авах ажиллагаанд санхүүгийн зөвшөөрөл өгөх аливаа этгээд. 

Худалдан авах ажиллагааны үйл явц нэг бүрт чин үнэнч шударга байдал нэн чухал, 
учир нь үүнээс:

1.	 тендер/санал ирүүлэгч нар, оролцогч талууд болон үр шимийг хүртэгсдэд 
худалдан авах ажиллагааны үйл явц болон үнэлгээний үр дүнд гаргасан гэрээ 
байгуулах эрх олгох тухай шийдвэрт итгэх итгэл төрнө 

2.	 тендер/санал нэг бүрийг заасан шалгуур үзүүлэлт болон аргачлалын дагуу 
бодитоор үнэлэх нөхцөл бүрдэнэ

3.	 ямар ч тендер/санал ирүүлэгчийн талд шударга бусаар давуу эсвэл сул тал 
бий болгохгүй байх явдал баталгаажна

4.	 үйл явц, шийдвэрүүд нь ил тод, хараат бус, хариуцлагатай байх нөхцөл 
хангагдана.

Иймд Зээлдэгч нар нь Банкны санхүүжилт бүхий худалдан авах ажиллагааг 
хэрэгжүүлэхдээ чин үнэнч шударга байдлын өндөр хэм хэмжээг сахин мөрдөж, ашиг 
сонирхлын зөрчлийг Банкинд хүлээн зөвшөөрөгдөхүйц байдлаар тодорхойлох, 
шийдвэрлэх нөхцлийг бүрдүүлэх шаардлагатай. Энэ нь худалдан авах ажиллагаанд 
оролцож буй бүх этгээд, ялангуяа ҮНХ-ны гишүүд дараах нөхцлийг хангаж ажиллана 
гэсэн үг юм. Үүнд:

Зээлдэгчийн Үнэлгээний хороо

1.	 эрх тэгш, хараат бус, чин шударга байх

2.	 хариуцлагатай, ил тод байх

3.	 хуулийн дагуу ажиллах

4.	 ашиг сонирхлын зөрчлийг тодорхойлох, мэдүүлэх, удирдах

5.	 бизнесийн хувьд эмзэг, нууц мэдээллийг хамгаалахад анхаарах

6.	 худалдан авах ажиллагааны үйл явцын туршид тендер/санал ирүүлэгч нартай 
холбоо тогтоохгүй байх.

Зээлдэгч нь эдгээр шаардлагуудыг хангахын тулд хараат бус Шударга байдлыг 
магадлан баталгаажуулагчийг томилон ажиллуулж болно. Шударга байдлыг 
магадлан баталгаажуулагч нь худалдан авах ажиллагааны үйл явцын өөр өөр үе 
шатуудад оролцож болно. Тухайлбал:

1.	 урьдчилан зах зээлийн судалгаа хийх үед

2.	 тендер/саналыг нээх үед

3.	 тендер/саналыг үнэлэх үед

4.	 хэлэлцээ хийх үед

5.	 гэрээ байгуулах эрх олгох тухай шийдвэр гаргах үед

Банк Зээлдэгчээс Шударга байдлыг магадлан баталгаажуулагчийг томилохыг 
шаардаж болно. Энэ тохиолдолд Зээлдэгч нь түүний сонгон шалгаруулалт, 
томилгооны хувьд Банкнаас зөвшөөрөл авах шаардлагатай. 

ҮНХ-ны гишүүний үүрэг
ҮНХ нь ихэвчлэн Зээлдэгчийн ажилтнуудаас бүрддэг бөгөөд шаардлагатай 
тохиолдолд гадны мэргэжилтэн, техникийн шинжээчдийг оруулж болно. ҮНХ-ны 
гишүүн нэг бүрийн хараат бус байдал нь тэдний үнэлгээний аргачлалыг ашиглахад 
шаардагдах мэргэжлийн мэдлэг, ур чадвартай эн тэнцүү чухал байдаг.

ҮНХ-нд орохыг зөвшөөрснөөр хүн бүр аливаа ашиг сонирхлын зөрчлийн талаар 
мэдүүлэх, үүрэг хариуцлагаа биелүүлэхдээ чин шударга байдлын хамгийн дээд 
хэм хэмжээг сахих, ажил үүргээ эрх тэгш хандах зарчмыг баримтлан хараат бусаар 
гүйцэтгэх, хууран мэхлэлт, авлигыг цээрлэх үүрэг хүлээдэг. Гишүүд нь тендерийн 
баримт бичигт заасан үнэлгээний заавар, Зээлдэгч болон ҮНХ-ны даргын өгсөн 
зааварчилгааг дагаж мөрдөх үүрэгтэй.

Ашиг сонирхлын зөрчилтэй ҮНХ-ны гишүүнийг үнэлгээний үйл ажиллагаанд 
оролцохыг хориглоно.

Зөвлөмж- Үнэлгээний хороонд байгаа ашиг сонирхлын зөрчлийг тодорхойлох, удирдах

Ашиг сонирхлын зөрчлийг удирдах 3 алхам

АЛХАМ 1: Мэдүүлэг гаргах
Ашиг сонирхлын зөрчлийг удирдах эхний алхам бол зөрчил байгаа эсэхийг 
тодорхойлох явдал юм. Ийм учраас ҮНХ-нд томилогдож буй хүн бүр албан ёсны 
мэдүүлэг гаргаж өгөх үүрэгтэй. Энэ нь тэдний зүгээс ҮНХ-нд орж ажиллахад ямар 
нэгэн бодит, болзошгүй эсвэл ойлгогдохуйц ашиг сонирхлын зөрчил гарах эсэхийг 
шалгаж буй явдал юм. Гишүүдийг ҮНХ-нд томилогдох үед ашиг сонирхлын зөрчлийн 
мэдүүлэг бөглөж, гарын үсэг зурахыг шаардах нь сайн туршлагад тооцогддог.  
Үүнийг үнэлгээний үйл явц эхлэхээс өмнө хийх ёстой. Мэдүүлгийн маягтын жишээг 
Хавсралт 1-д үзүүлэв. 

Тендер/санал ирүүлэгч нар тодорхой болсны дараа мэдүүлгүүдийг эргэн нягтлах 
шаардлагатай. Энэ үед гишүүн бүрийн хувьд аливаа тендер/санал ирүүлэгчтэй 
холбоотой бодит, болзошгүй эсвэл ойлгогдохуйц ашиг сонирхлын зөрчилтэй эсэх 
талаар давтан мэдүүлэх ёстой.

АЛХАМ 2: Ашиг сонирхлын зөрчлийг тодорхойлох
ҮНХ-ны даргыг оруулаад гишүүн бүр өөрсдийн бөглөж, гарын үсэг зурсан ашиг 
сонирхлын зөрчлийн мэдүүлгээ төсөл хэрэгжүүлэх нэгжийн (ТХН) удирдлагад өгөх 
ёстой. ТХН-ийн удирдлага нь мэдүүлэг тус бүрийг зохих ёсоор бөглөж, гарын үсэг 
зурсан эсэх, улмаар бодит, болзошгүй эсвэл ойлгогдохуйц ашиг сонирхлын зөрчил 
мэдүүлсэн эсэхийг баталгаажуулах шаардлагатай. Мэдүүлсэн ашиг сонирхлын 
зөрчлийг тодорхойлсон даруйд ТХН нь уг зөрчлийг Банкны шаардлагыг хангахуйц 
байдлаар удирдах, шийдвэрлэх арга хэмжээг авч хэрэгжүүлнэ. 

АЛХАМ 3: Ашиг сонирхлын зөрчлийг удирдах
Ашиг сонирхлын зөрчлийг тодорхойлсон тохиолдолд түүнийг Банкинд хүлээн 
зөвшөөрөгдөхүйц байдлаар хурдан шуурхай удирдаж шийдвэрлэх ёстой. Үүнийг зүй 
зохистой, эрх тэгш, ил тод байдлаар удирдах хэрэгтэй. Ашиг сонирхлын зөрчлийг 
үр дүнтэй удирдаж чадаагүйн улмаас гомдол гаргах, мөн Банкны зүгээс ҮНХ-ны 
гаргасан үнэлгээний зөвлөмжийг хүчингүй болгох болон/эсвэл зүй бус худалдан 
авах ажиллагаа гэж зарлах нөхцөлд хүргэж болзошгүй.

ҮНХ-ны гишүүний мэдүүлгээс ашиг сонирхлын зөрчил үүссэн тохиолдолд ТХН-ийн 
худалдан авах ажиллагаа хариуцсан ажилтан түүнийг хэрхэн удирдах төлөвлөгөөг 
бэлтгэн ТХН-ийн даргаар батлуулна.

Ашиг сонирхлын зөрчлийг тодорхойлох, 
удирдах нь

8



Ашиг сонирхлын зөрчлийг удирдах үйл явцыг бичгээр бүртгэн авна. (Үүнд гол төлөв 
дараах мэдээллийг агуулна: ашиг сонирхлын зөрчлөө мэдүүлсэн этгээдийн нэр, 
зөрчлийн шинж чанар, ашиг сонирхлын зөрчлийг удирдах талаар хэлэлцсэн байдал, 
зөрчлийг шийдвэрлэх талаар гаргасан шийдвэр, авсан арга хэмжээ.) Үнэлгээ эхлэхээс 
өмнө энэхүү бүртгэлийг зохих бүх маягтуудын хамт ҮНХ-ны даргад хүргүүлсэн байх 
ёстой. Үнэлгээний хурлын тэмдэглэлд ашиг сонирхлын аливаа зөрчлүүд, тэдгээрийг 
хэрхэн шийдвэрлэсэн талаар бичиж тэмдэглэнэ.

Банкаар урьдчилан хянуулах шаардлагатай тендер/саналын хувьд, ҮНХ-ны хурлын 
тэмдэглэл болон бөглөсөн маягтуудыг тендер/саналын үнэлгээний тайлангийн хамт 
Банкинд хянуулахаар хүргүүлнэ. Банкаар урьдчилан хянуулах шаардлагагүй тендер/
саналын тухайд, ҮНХ-ны хурлын тэмдэглэл болон бөглөсөн маягтуудыг Банкны 
худалдан авах ажиллагааны дараах хяналтад зориулан цэгцэлж хадгална. 

Ашиг сонирхлын зөрчлийг шийдвэрлэх зорилгоор авч хэрэгжүүлэх боломжтой хэд 
хэдэн арга хэмжээ бий. Чухам ямар арга хэмжээ авах нь тухайн ашиг сонирхлын 
зөрчлийн онцлогоос хамаарна. Дараах сонголтууд байх боломжтой. Үүнд: 

1.	 ҮНХ-ны гишүүнийг ҮНХ-ноос чөлөөлөх

2.	 үнэлгээ хийх явцад тухайн гишүүнийг тендер ирүүлэгч/зөвлөхтэй цаашид 
харилцаа холбоотой байхыг хязгаарлах. ҮНХ-ны гишүүн нь тендер ирүүлэгч/
зөвлөхтэй ямар нэгэн бизнесийн харилцаа холбоогүй үед энэ хязгаарлалтыг 
хэрэглэж болно.

3.	 ойлгогдохуйц ашиг сонирхлын зөрчил байгаа эсэхийг тодорхойлох, 
хэрэв байгаа бол түүнийг хэрхэн зохистой удирдах талаар зөвлөгөө өгөх 
хөндлөнгийн шүүгчийг томилох, тухайлбал: ашиг сонирхлын зөрчлийг 
удирдахад Зээлдэгчийн ашиг сонирхлын зөрчлийн асуудал хариуцсан 
мэргэжилтэн дүгнэлт гарган, зөвлөгөө өгч болно.

4.	 тухайн ҮНХ-ны гишүүн бизнесийн сонирхлоосоо татгалзах эсвэл ашиг 
сонирхлын зөрчил үүсгэж буй албан тушаалаасаа чөлөөлөгдөх. 

Ашиг сонирхлын зөрчлийг зохих байдлаар удирдсан эсвэл сэргийлж чадсан гэж үзэж 
байгаа хэдий ч Зээлдэгч нь ашиг сонирхлын зөрчлийн талаарх аливаа ойлгогдохуйц 
байдлаас зайлсхийхийн тулд ҮНХ-ны гишүүнийг ҮНХ-ноос чөлөөлөх шийдвэр 
гаргаж болно.

Ашиг сонирхлын зөрчилтэй холбоотой нэмж тодруулах асуулт гарвал өөрийн улс 
дахь Банкны худалдан авах ажиллагаа хариуцсан төлөөлөгчтэй холбогдоно уу. 

Зөвлөмж- Үнэлгээний хороонд байгаа ашиг сонирхлын зөрчлийг тодорхойлох, удирдах

АШИГ СОНИРХЛЫН ЗӨРЧЛИЙН МЭДҮҮЛЭГ
Үнэлгээний Хороо

Нэр (Мэдүүлэг гаргагч этгээдийн):

Албан тушаал:

Байгууллага:

Худалдан авалт хийж буй төсөл:

Мэдүүлэг

Миний бие энэ худалдан авах ажиллагааны Үнэлгээний хорооны гишүүний хувиар 
гүйцэтгэх үүргээ ойлгож ухамсарлаж байгаа бөгөөд энэхүү мэдүүлгийг чин шударгаар 
гаргаж байна. Дараах хоёр сонголтоос аль нэгийг нь сонгоно уу:

АШИГ СОНИРХЛЫН ЗӨРЧИЛГҮЙ

	Үнэлгээний хорооны гишүүний хувьд болон энэхүү худалдан авах ажиллагааны 
үйл явцтай холбоотойгоор надад ямар нэгэн бодит, болзошгүй болон 
ойлгогдохуйц ашиг сонирхлын зөрчил байхгүй бөгөөд би өөрийн үүрэг, 
хариуцлагаа хамгийн дээд түвшинд бодитой, чин шударгаар биелүүлэхээ 
баталж байна. 

АШИГ СОНИРХЛЫН ЗӨРЧИЛТЭЙ

	Би ашиг сонирхлын зөрчилтэй байна.

1. 	Дараах ашиг сонирхлын зөрчлийн төрлөөс сонгоно уу?:

	Бодит: Энэ бол нэгэнт бодитой оршин байгаа ашиг сонирхлын зөрчил, 
жишээлбэл: тендер/санал ирүүлсэн нэг компанийн захирал нь таны 
ойрын хамаатан.

	Болзошгүй: Энэ бол үүсэх гэж буй эсвэл үүсч болзошгүй ашиг сонирхлын 
зөрчил, жишээлбэл: та эсвэл таны ойрын хамаатан тань тендер/санал 
ирүүлсэн компанид ажилд орохоор болсон эсвэл тухайн компанийг 
хэсэгчлэн болон бүрэн эзэмшилдээ авах үйл явц өрнөж буй.

	Ойлгогдохуйц: Энэ нь бусад хүмүүст тухайн этгээдийн шударга байдал 
алдагдана гэж үндэслэл бүхий ойлголт төрүүлж буй ашиг сонирхлын 
зөрчил, жишээлбэл: та тендер/санал ирүүлсэн нэг компанийн захиралтай 
дотно нөхөрлөдөг. 

Хавсралт I. Мэдүүлгийн маягтын жишээ

2. Ашиг сонирхлын зөрчил үүсгэж байгаа нөхцөл байдлыг тайлбарлана уу? 

Гарын үсэг:

Огноо:

Мэдүүлгийн хяналт Энэ хэсгийг ТХН бөглөнө
Мэдүүлгийг бүрэн бөглөж, гарын үсэг зурсан эсэхийг шалгана уу. Ашиг сонирхлын 
зөрчилтэй гэж мэдүүлсэн тохиолдолд ашиг сонирхлын зөрчлийг хэрхэн удирдахыг 
тодорхойлно уу.

Ашиг сонирхлын зөрчлийг удирдах төлөвлөгөө:

	ҮНХ-ны гишүүнийг ҮНХ-ноос чөлөөлөх

	ҮНХ-ны гишүүнд хязгаарлалт тавих

	Хөдлөнгийн шүүгч томилох

	ҮНХ-ны гишүүн ашиг сонирхлын зөрчил үүсгэж буй бизнесийн сонирхлоосоо 
татгалзах

	ҮНХ-ны гишүүн ашиг сонирхлын зөрчил үүсгэж буй албан тушаалаасаа 
чөлөөлөгдөх. 

Дэлгэрэнгүй мэдээлэл оруулна уу.

Зөвлөмж- Үнэлгээний хороонд байгаа ашиг сонирхлын зөрчлийг тодорхойлох, удирдах

Удирдах төлөвлөгөөг санал болгож буй хүн (ТХН-ийн худалдан авах ажиллагаа 
хариуцсан ажилтан) 

Нэр ба албан тушаал:

Гарын үсэг:

Огноо:

Удирдах төлөвлөгөөг батлах хүн (ТХН-ийн дарга)

Нэр ба албан тушаал:

Гарын үсэг:

Огноо:

Мэдүүлэг гаргасан хүний зөвшөөрөл (ҮНХ-ны гишүүнийг ҮНХ-ноос чөлөөлөхөөр 
төлөвлөгөөнд тусгасан тохиолдолд шаардлагагүй)

Гарын үсэг:

Огноо:

Зөвлөмж- Үнэлгээний хороонд байгаа ашиг сонирхлын зөрчлийг тодорхойлох, удирдах

АШИГ СОНИРХЛЫН ЗӨРЧЛИЙН МЭДҮҮЛГИЙН  
ТАЛААРХ НЭМЭЛТ ТАЙЛБАР

Ашиг сонирхлын зөрчлийн мэдүүлэгт ихэнхдээ нэмэлт үүрэг амлалтын талаар оруулж 
өгдөг. Эдгээрийг дээрх мэдүүлгийн маягтын жишээн дээр нэмж оруулах боломжтой. 
Нэмэлт үүрэг амлалтад дараах зүйлсийг оруулж болно. Жишээлбэл:

Нууцлал

Жишээ:

“Миний бие худалдан авах ажиллагаа хэрэгжүүлж буй төслийн мэдээлэл, 
хэлэлцүүлэг, уулзалт, захидал харилцаа, холбогдох баримт бичиг нь 
нууцлал бүхий болохыг ойлгож байгаа бөгөөд эдгээр мэдээллийг найдвартай  
хадгалж, Үнэлгээний хорооноос гадна хэн нэгэн этгээдэд уг мэдээллийг 
задруулахгүй, мөн энэ талаар ярилцаж хэлэлцэхгүй байхыг зөвшөөрч байна.”

Тендер/санал ирүүлэгчтэй холбоо тогтоохгүй байх

Жишээ:

	 “Миний бие худалдан авах ажиллагааны туршид аливаа тендер/санал 
ирүүлэгчтэй холбоо тогтоохгүй байхыг хүлээн зөвшөөрч байна. Тухайлбал, 
миний бие:

a.	 тэдэнд уг худалдан авах ажиллагааны талаар мэдээлэл дамжуулахгүй, 
тайлбар хийхгүй

b.	 тэднээс ямар нэгэн бэлэг, шан харамж, дайлах зочлох үйлчилгээ авахгүй, 
мөн тэдний аливаа ятгалгад автахгүй

c.	 тэдэнтэй харилцахгүй, уулзахгүй, уг худалдан авах ажиллагааны талаар 
ямар нэг байдлаар ярилцахгүй байх болно.

	 Түүүнчлэн, би аливаа тендер/санал ирүүлэгчийн зүгээс мэдээлэл авах 
эсвэл уулзах хүсэлтийг хүлээн авмагц энэ тухай ҮНХ-ны даргад нэн даруй  
мэдэгдэх болно.“ 

Зөвлөмж- Үнэлгээний хороонд байгаа ашиг сонирхлын зөрчлийг тодорхойлох, удирдах

Хариуцлагын талаарх мэдэгдэл: Доорх жишээнүүдэд ашигласан нэрс нь зохиомол 
бөгөөд бодит хүн эсвэл компанийн нэртэй ижил төстэй байх тохиолдолд энэ нь 
цэвэр тохиолдлын шинж чанартай болно.

Гэр бүлийн ойрын хамаарал (жишээ нь, эхнэр, нөхөр, авга ах)
1.	 Ноён Хавиер нь зам засварын ажил гүйцэтгэгчийг сонгон шалгаруулах 

Худалдан авах ажиллагааны явцад ҮНХ-ны гишүүнээр томилогдсон. Тендер 
ирүүлэгч нараас дөрвөн тендер ирүүлсэн. Ноён Хавиерийн эхнэр нь тендер 
ирүүлэгч А компанийн гүйцэтгэх захирал бөгөөд тендер ирүүлэгч Б нь түүний 
авга ахын 100 хувь эзэмшдэг компани юм. Ноён Хавиер болон тендер ирүүлэгч 
А, Б нарын дунд гэр бүлийн ойрын хамаарлын улмаас бодит ашиг сонирхлын 
зөрчил оршин байна. Ноён Хавиер эдгээр тендер ирүүлэгчдийн ирүүлсэн 
тендерийг үнэлэхдээ хараат бус, эрх тэгш хандахгүй байх магадлал бий.

2.	 Ноён Хавиер Хавсралт 1-д тусгасан маягтыг ашиглан ашиг сонирхлын зөрчлөө 
мэдүүлэх шаардлагатай. ТХН-ийн дарга болон ТХН-ийн худалдан авах ажиллагаа 
хариуцсан ажилтан нь ашиг сонирхлын зөрчлийг удирдахад чиглэсэн арга 
хэмжээний талаар хэлэлцэх ёстой. Хамгийн тохиромжит арга хэмжээ бол 
ноён Хавиерийг ҮНХ-ны гишүүнээс чөлөөлж, үнэлгээний үйл явцын талаар 
аливаа мэдээлэл олж авах боломжийг хаах явдал юм. Гэвч үнэлгээний үйл 
явц хэт хол явсан үед бодит ашиг сонирхлын зөрчлийг тодорхойлсон бол дээр 
дурдсан арга хэмжээнүүд нь үүнийг удирдах боломжгүй бөгөөд Зээлдэгчийн 
хувьд тендер ирүүлэгч А болон В нарыг шаардлага хангахгүй гэж тооцох эсвэл 
эцсийн арга хэмжээ буюу худалдан авах ажиллагааг цуцлах талаар бодож үзэх 
шаардлага гарч болно. 

Гэр бүлийн ойрын хамаарал (жишээ нь, Ээж/хүү)
1.	 Хатагтай Яас нь хураангуй жагсаалт гаргаж, зөвлөх компаниудын ирүүлсэн 

саналуудад үнэлгээ хийх үүрэгтэйгээр томилогдсан ҮНХ-ны гишүүн. Хураангуй 
жагсаалтыг гаргасны дараа хураангуй жагсаалтад орсон компаниудыг саналаа 
бэлтгэж ирүүлэхийг урьсан. Хураангуй жагсаалтад орсон зөвлөх компаниуд 
саналаа бэлдэж байх хугацаанд хатагтай Яасын хүү нь түүнийг хураангуй 
жагсаалтад орсон зөвлөх компаниудын нэг болох Альба Консалтинг (Альба) 
компаниас ажлын ярилцлагад урьсан тухай мэдэгдэв. Үнэлгээний явцад эсвэл 
дараа нь түүний хүү нь уг компанид ажилд орох магадлалтай байгаа тул Альба 
болон Хатагтай Яасын хооронд болзошгүй ашиг сонирхлын зөрчил үүсч 
байгааг тэр ойлгосон. 

Хавсралт II. Ашиг сонирхлын зөрчлийг 
удирдах жишээ

2.	 Хатагтай Яас Хавсралт 1-д тусгасан маягтыг ашиглан ашиг сонирхлын 
зөрчлөө мэдүүлэх шаардлагатай. ТХН-ийн дарга болон ТХН-ийн худалдан 
авах ажиллагаа хариуцсан ажилтан нь ашиг сонирхлын зөрчлийг удирдахад 
чиглэсэн арга хэмжээний талаар хэлэлцэх ёстой бөгөөд хамгийн сайн арга 
хэмжээ нь хатагтай Яасыг ҮНХ-ны гишүүнээс чөлөөлөх явдал юм.

3.	 Гэвч хэрэв хатагтай Яасын хүү нь зөвлөх компаниуд саналаа хүргүүлэхээс 
өмнө ярилцлагад орохоос татгалзсан тохиолдолд болзошгүй ашиг сонирхлын 
зөрчил арилах боломжтой байна. Хатагтай Яас энэ үйл явдлын талаар ТХН-
ийн удирдлагад мэдэгдэх шаардлагатай бөгөөд улмаар түүний ҮНХ-ны 
гишүүнчлэлийг буцаан сэргээж болно.

4.	 Харин үнэлгээний үйл явц хэт хол явсан үед болзошгүй ашиг сонирхлын 
зөрчлийг тодорхойлсон бол дээр дурдсан арга хэмжээнүүд нь үүнийг удирдах 
боломжгүй байж болох бөгөөд Зээлдэгчийн хувьд Альбаг шаардлага хангахгүй 
гэж тооцох эсвэл эцсийн арга хэмжээ буюу худалдан авах ажиллагааг цуцлах 
талаар бодож үзэх шаардлага гарч болно. 

Ойр дотно нөхөрлөл/Бизнесийн ашиг сонирхол
1.	 Хатагтай Грэхэм нь Винчестер ХХК-ийн 25%-ийн хувьцааг эзэмшдэг. Түүний 

дотны найз Кристин нь Гэйнс ХХК-ийн захирлаар ажилладаг. Хатагтай 
Грэхэм нь цахилгаан станц нийлүүлж, суурилуулах тендерийг үнэлэх ҮНХ-
ны гишүүнээр ажиллахаар уригдсан. Хатагтай Грэхэм нь цахилгаан станцын 
нийлүүлэлт, суурилуулалтын чиглэлээр мэргэшсэн шилдэг мэргэжилтэн 
бөгөөд ҮНХ түүний мэдлэг, туршлагыг ашиглан үнэлгээг нягт нямбай гүйцэтгэх 
боломжтой гэж хүлээж байгаа. 

2.	 Винчестер ХХК болон Гэйнс ХХК хоёулаа тендер ирүүлсэн. Хатагтай Грэхэм 
Винчестер ХХК-ийн хувьцаа эзэмшигч тул энд бодит ашиг сонирхлын зөрчил, 
мөн Кристиний дотны найз тул Гэйнс ХХК-тай ойлгогдохуйц ашиг сонирхлын 
зөрчил байна гэдэг нь хэнд ч илт ойлгомжтой буюу үндэслэл бүхий байна. 

3.	 Хатагтай Грэхэм ашиг сонирхлын зөрчлүүдээ Хавсралт 1-д тусгасан маягтыг 
ашиглан мэдүүлсэн. ТХН-ийн дарга болон ТХН-ийн худалдан авах ажиллагаа 
хариуцсан ажилтан нар түүнийг ҮНХ-ны гишүүн хэвээр үлдээх шаардлагатай 
байх тул авах ёстой арга хэмжээний талаар хэлэлцэхээр цугларсан. Хатагтай 
Грэхэм нь Винчестер ХХК-ийн 25%-ийн хувьцаанаас татгалзаж, үнэлгээний 
үйл явцын туршид найз Кристинтэй харилцах харилцаагаа хязгаарлахаар тэд 
тохиролцсон.

4.	 Гэвч үнэлгээний үйл явц хэт хол явсан үед ашиг сонирхлын зөрчлийг 
тодорхойлсон тохиолдолд дээр дурдсан арга хэмжээ нь үүнийг удирдах 
боломжгүй байж болох бөгөөд Зээлдэгч Винчестер ХХК болон Гэйнс ХХК-г 
шаардлага хангахгүй гэж тооцох эсвэл эцсийн арга хэмжээ буюу худалдан 
авах ажиллагааг цуцлах талаар бодож үзэх шаардлага гарч болно. 

Зөвлөмж- Үнэлгээний хороонд байгаа ашиг сонирхлын зөрчлийг тодорхойлох, удирдах

Холбооны гишүүнчлэл/Ойрын хамаатан гэж ойлгогдох
1.	 Ноён Уильям нь хатагтай Крикетийн удирддаг усан сэлэлтийн клубын Удирдах 

зөвлөлийн гишүүн юм. Хатагтай Крикет бол Банкны санхүүжилт бүхий төсөлд 
компьютер нийлүүлэх гэрээ байгуулах тендер шалгаруулалтад оролцож буй 
Лохан ХХК-ийн эзэн. Ноён Уильям нь тухайн ҮНХ-ны гишүүн. Тендерийн 
нээлтийн үеэр Лохан ХХК-ийн тендерийг хүлээж авсан. Ноён Жексоны 100 
хувь эзэмшдэг Керр ХХК компаниас бас тендер ирүүлсэн. Ноён Жексон бол 
ноён Уильямын эхнэрийн тав дахь үеэл юм. 

2.	 Ноён Уильям, Лохан ХХК-ийн хоорондох ойлгогдохуйц ашиг сонирхлын 
зөрчлийг удирдахын тулд ТХН-ийн дарга болон ТХН-ийн худалдан авалт 
хариуцсан ажилтан нар ноён Уильям хатагтай Крикеттэй ойрын холбоотой тул 
усан сэлэлтийн клубын Удирдах зөвлөлийн ажлаа өгөх ёстой гэдэг дээр санал 
нэгдсэн. Өөр нэг хувилбар бол ноён Уильямыг ҮНХ-ноос чөлөөлөх юм. Ноён 
Уильям усан сэлэлтийн клубын Удирдах зөвлөлийн ажлаас чөлөөлөгдөхийг 
зөвшөөрсөн. 

3.	 Ноён Уильям, Керр ХХК-ийн хоорондох ойлгогдохуйц ашиг сонирхлын 
зөрчлийн тухайд ашиг сонирхлын зөрчил байгаа эсэхийг тогтоох, хэрэв байгаа 
тохиолдолд, ашиг сонирхлын зөрчлийг зөв зүйтэй удирдах талаар зөвлөгөө 
өгөх хөндлөнгийн шүүгчийг томилохоор тохиролцов. 

4.	 Хөндлөнгийн шүүгчийг томилсон бөгөөд түүний тайланд ноён Уильям болон 
түүний эхнэр нь ноён Жексонтой ямар нэг хувийн харилцаа холбоо байхгүй 
бөгөөд ноён Жексоны бизнесийн ашиг сонирхлоос тэд ямар нэг байдлаар 
ашиг хүртэх магадлал байхгүй гэж дүгнэсэн. 

5.	 Гэвч хэрэв үнэлгээний үйл явц хэт хол явсан үед ашиг сонирхлын зөрчлүүдийг 
тодорхойлсон бол дээр дурдсан арга хэмжээний дагуу үүнийг удирдах 
боломжгүй байж болох бөгөөд Зээлдэгч Лохан ХХК болон Керр ХХК-г 
шаардлага хангахгүй гэж тооцох эсвэл эцсийн арга хэмжээ буюу худалдан 
авах ажиллагааг цуцлах талаар бодож үзэх шаардлага гарч болно.

Зөвлөмж- Үнэлгээний хороонд байгаа ашиг сонирхлын зөрчлийг тодорхойлох, удирдах

Худалдан авах ажиллагааны жишиг баримт бичиг (ХААЖББ), зөвлөмж,  
товч мэдээлэл, сургалт болон цахим сургалтын материал зэрэг нэмэлт  
мэдээлэл авахыг хүсвэл 

